
Abante-Tonite

Aftershocks, tsunami inalerto sa 7.6 pagyanig
Nina Saida Sabiano, AFP at AP
SEPTEMBER 01, 2012 SATURDAY

MALAWAKANG LINDOL

Itinaas kagabi ang tsunami alert warning 3 sa ilang bahagi ng Visayas at
Mindanao regions gayundin ang babala ukol sa posibleng aftershocks kasunod
ng magnitude 7.6 na lindol sa karagatan ng Eastern Samar na yumanig sa ilan
pang bahagi ng Pilipinas at nagdulot ng pag-alerto sa iba pang bansa.

Kasunod nito, agad na pinayuhan ng Philippine Institute of Volcanology
and Seismology (Phivolcs) na mag-evacuate sa ligtas na lugar ang mga
residente sa mga lalawigan ng Northern Samar, Eastern Samar, Leyte,
Southern Leyte, Surigao del Norte, Surigao del Sur at iba pang lugar na
nakaharap sa Pacific Ocean.

“Dahil malakas ‘yung lindol, itinaas na natin ang tsunami warning number
3. They should take precaution kasi posibleng 1 meter ‘yung taas ng alon,”
sabi ni Phivolcs Director Renato Solidum.

Ganap na alas-8:47 kagabi nang yanigin ng magnitude 7.6 na lindol ang
Guiuan, Eastern Samar.
-17 -



Ani Solidum, may lalim na 10 kilometro ang naturang lindol na tectonic in
origin. Maaari rin umanong makaranas ng mga aftershock ang mga lugar na
naapektuhan ng lindol.

Samantala, nagtaas din ng Pacific Tsunami Warning ang US Geological
Survey (USGS) kasunod ng nasabing lindol.

Kabilang sa mga bansa o lugar na itinaas ang tsunami warning ay ang
Pilipinas, Indonesia, Belau, Yap Island, Taiwan, Japan, Guam, Northern
Marianas, Papua New Guinea, Chuuk Island, Marcus Island, Kosrae Island,
Pohnpei Island, Marshall Island, Wake Island, Solomon, Island, Russia at
Nauru.

Unang inireport ng USGS na umabot sa magnitude 7.9 ang lindol ngunit
makalipas ang ilang oras, ganap na alas-10:00 kagabi ay kinumpirma ng
Phivolcs at itinuwid din ng USGS na nasa magnitude 7.6 lamang ang
tumamang lindol sa bansa.

Naramdaman ang intensity 7 sa Guiuan, Oras, Sulat, at Borongan City sa
Eastern Samar habang intensity 6 naman sa Siargao, Surigao del Norte;
Tacloban; Palo, Leyte; at St. Bernard, Southern Leyte.

Intensity 5 sa Mati City, Compostela, Legaspi City, lloilo City, Bislig City,
at Illigan City.

Naramdaman ang intensity 3 sa Cotabato City; Mambajao, Camiguin;
General Santos City at intensity 2 sa Marawi City at Sipalay City.

TSUNAMI WARNING IBINABA DIN

Kasunod ng pagyanig, nag-anunsiyo ng tsunami warning ang Pacific
Tsunami Warning Center kung saan ang Indonesia umano ang inaasahan na
unang tatamaan nito at kasunod ang Pilipinas.

“An earthquake of this size has the potential to gene-rate a destructive
tsunami that can strike coastlines in the region near the epicenter within
minutes to hours,” pahayag ng Center. Ngunit makalipas ang ilang oras ay
walang iniulat na pinsalang dulot ng pagyanig.

Makalipas ang ilang oras ay inalis na rin ang tsunami alert sa mga
nabanggit na bansa o lugar at pasado alas-10:00 kagabi ay nagpalabas ng
anunsiyo ang US National Oceanic and Atmospheric Administration (NOAA)

kung saan tanging ang Pilipinas at Indonesia na lamang ang maaaring

maapek-tuhan ng tsunami.

Kasunod nito, inalis na rin ng Pacific Tsunami Warning Center ang tsunami
alert sa Pilipinas at Indonesia matapos i-report ng NOAA na siyang
namamahala sa warning center, na nag-landfall na ang “first small waves”
na nilikha ng lindol.

“Sea level readings confirm that a tsunami was generated,” ayon sa
bulletin ng Pacific Tsunami Warning Center kung saan nagkaroon umano ng
pagtaas ng alon na umabot lamang ng 3 centimeters sa Legaspi.

Iniulat naman ng Phivolcs na may 16 centimeters o anim na pulgada ng
tsunami ang tumama sa Surigao.

Tanggalan ng mantsa ang partylist system (Editorial)
Nang unang marinig ng taumbayan ang tungkol sa partylist system, hindi ito
naging madali sa pamahalaan upang iratsada ang information dissemination.

Nangailangan din ng ilang taon upang unti-unting maunawaan ng publiko
kung para saan at ano ba talaga ang silbi ng partylist.

Kung tutuusin, sa pagbungad ng kampanya para rito, mistulang nanghula na
lang ang iba para mapunan lamang ang blangko sa balota.

Mayroon namang tila iniwan na lamang ang patlang noong mga panahong
pinagpapawisan pa tayo sa mano-manong paraan ng halalan.

Pinakinabangan naman ng husto ng iba ang mahal na patalastas sa tri-media
upang rumehistro sa utak ng mga botante ang mga partidong diumano’ y
kumakatawan sa mga tinatawag na “less privileged sector” .

Kamakailan lamang ay nasapul ng Commission on Elections (Comelec) ang
Ang Galing Pinoy (AGP) partylist ni Rep. Mikey Arroyo bilang bahagi ng
paglilinis sa diwa ng eleksyon.

Parang papel na nagkabutas-butas ang AGP ni Mikey nang mabigo itong
panindigan ang pagiging lehitimo ng kanyang partido matapos na hindi
sumipot sa pagdinig na ikinasa ng Comelec.

Dahil nga Representative ang tawag natin sa partylist official ay kailangang
makita ang balangkas ng grupong kinakatawan nito sa lipunan partikular ang
mga mahihirap o margi-nalized sector.

Dati nang nagkaroon ng mga pagdududa sa partylist system nang sumambulat
ang alegasyon sa “partylist for sale” na diumano’ y umuugnay sa milyones
na halaga kapalit ng kandidatura.

Hindi na rin kasi nakapagtataka na marami rin ang “nagpapakamatay” para
rito dahil sa pork barrel na maihahambing sa nakukuha ng mga karaniwang
kongresista at senador.

Dapat na maging mas matapang pa ang pamunuan ng Comelec upang paputiin
ang sistema ng partylist gayundin din ang ahensya sa ngalan ng
makatarungang eleksyon sa bansa.

